
O‘ZBEKISTON 
RESPUBLIKASINI “YASHIL” 

IQTISODIYOTGA O‘TISH 
ISTIQBOLLARI.

MUAMMOLAR VA YECHIMLAR
Mirzayev Bexruz Abdulla o‘g‘li

I. Karimov nomidagi Toshkent davlat texnika universiteti doktoranti

Annotatsiya: Maqolada O‘zbekistonni “yashil” iqtisodiyotga o‘tish istiqbollari ko‘rib chiqilgan. Respublikaning hozirgi iqti-
sodi tahlil qilinib unda yuzaga kelayotgan muammolar o‘zagi aniqlangnan hamda “yashil” iqtisodiyotga o‘tish orqali ushbu 
muammolarni bartaraf etish bo‘yicha muallif tomonidan sohalar kesimida aniq takliflar berilgan.

Kalit so‘zlar: “Yashil” texnologiya, “yashil” iqtisodiyot,“yashil” o‘sish, barqaror rivojlanish, “yashil” moliyalashtirish, qayta 
tiklanuvchi energiya manbalari, energiya tejamkor, energiya samaradorlik, “yashil” energiya.

Abstract: The article examines the prospects for the transition of Uzbekistan to a “green” economy.The current economy 
of the Republic has been analyzed and the problems facing it have been identified in the core and the author has made 
specific proposals in the cross section of the areas to eliminate these problems by moving to a “green” economy.

Key words: The key words. “Green” technologies, “green” economy, “green” growth, sustainable development, “green” 
financing, renewable energy sources, energy efficiency, energy conservation, “green” energy.

Аннотация: В статье рассматриваются перспективы перехода Узбекистана к “зеленой” экономике. Была проа-
нализирована текущая экономика республики, выявлены основные проблемы, с которыми она сталкивается, и 
автор внес конкретные предложения в разрезе областей по устранению этих проблем путем перехода к “зеленой” 
экономике.

Ключевые слова: “Зеленые” технологии, “зеленая” экономика, “зеленый” рост, устойчивое развитие, “зеленое” 
финансирование, возобновляемые источники энергии, энергоэффективность, энергосбережение, “зеленая” 
энергия.

K I R I S H
XXI asrda dunyo hamjamiyati oldida jahon iqtisodiyotini rivojlanishi bo‘yicha bir qancha muammolar yuzaga 

kelmoqda. Jahon iqtisodiyotining shiddat bilan rivojlanish davrida insonlarni yaxshiroq sharoitga intilishi sababli 
kundan kunga mahsulotlar va xizmatlarga talab ortib bormoqda. Ortib borayotgan talabni qoniqtirish maqsadida 
ishlab chiqarish, sanoat va xizmat ko‘rsatish sohalarida doimiy ravishda o‘sish kuzatilyapti. Ammo hozirgi jahon 
iqtisodining shakliga qaraydigan bo‘lsak, u asosan qazilma yoqilg‘ilarga asoslangan bo‘lib, bu faoliyat nati-
jasida atrof-muhit katta zarar ko‘rmoqda. Shuningdek, yoqilg‘ilarning samarasiz ishlatilishi natijasida qazilma 
yoqilg‘ilar qazib chiqarish hajmi yildan yilga kamayib borayotgan bo‘lsa-da, ularga bo‘lgan talab haligacha 
yuqori bo‘lib turibdi. Shu sababli dunyo bozorida qazilma yoqilg‘ilar narxi kun sayin o‘sishi kuzatilmoqda. 
Albatta hozirgi zamonda barcha ishlab chiqarish korxonalari qazilma yoqilg‘ilar hisobidan ishlashlari sababli 
ularning narxi ko‘tarilishi mahsulot tan narxiga o‘z ta’sirini ko‘rsatmay qolmadi. Bundan tashqari, insonlarning 
hozirgi qazilma yoqilg‘ilarga asoslangan iqtisodiyotdagi faoliyati natijasida atmosferaga doimiy ravishda katta 
miqdorda issiqxona gazlari (IG) tashlanmoqda. Bu esa, o‘z navbatida, iqlim o‘zgarishi sabab bo‘ladi va uning 
oqibatida qurg‘oqchilik, yer degradatsiyasi, ko‘chatlarning nobud bo‘lishi, ekin yerlarining qisqarib qurishi va 
shuningdek, boshqa ijtimoiy muammolarni keltirib chiqmoqda. Yuqoridagi muammolar sababli mavjud jahon 
iqtisodiyot modeli barqaror emasligi ma’lum bo‘ldi va rivojlanish maqsadlarini qaytadan qo‘rib chiqish zarurati 
tug‘ildi va tez orada eng yaxshi yo‘l “yashil” iqtisodiyotga o‘tish ekanligi ma’lum bo‘ldi.

1-rasm: Barqaror rivojlanish Konsepsiyasi

Avvalambor dunyo hamjamiyati tomonidan barqaror rivojlanish masalasi ko‘tarildi. Birinchi marta 1987-yilda 
Birlashgan Millatlar Tashkiloti komissiyasi tomonidan barqaror rivojlanishning aniqroq ta’rif berildi: “Barqaror 
rivojlanish – bu kelajak avlodlarning hayotiga xavf tug‘dirmasdan zamonaviy avlod ehtiyojlarini qondiradigan 
rivojlanishdir”, “Yashil” iqtisodiyot tushunchasi birinchi marta 1989-yil faoliyatga kiritilgan bo‘lib, Barqaror rivo-
jlanish asosiy uch yo‘nalishni o‘z ichiga oladi, bular iqtisodiy, ijtimoiy va ekologik sohalardir. Barqaror rivojlanish 
uchun bu yo‘nalishlarning har biriga katta e’tibor berish lozim.1992-yilda Rio-Dejaneyroda BMTning “Atrof-muhit 
va rivojlanish bo‘yicha konferensiya”sida “XXI asr kun tartibi” qabul qilindi. Ushbu Hujjatda Barqaror rivojlanish 
strategiyasi doirasida “yashil” iqtisodiy siyosat choralari e’lon qilindi. “Yashil” iqtisodiyot konsepsiyasi tamoyillari 
asosida iqtisodiy o‘sishga qaratilgan e’tibor “yashil” o‘sish tushunchasini dunyoga keltirdi. “Yashil” o‘sish kon-
sepsiyasi birinchi marta 2005-yilda taklif qilingan. 2009-yildagi BMTning atrof-muhit dasturi (UNEP) tomonidan 
butun jahon krizisidan chiqish maqsadida taklif etilgan “Global “yashil” yangi yo‘nalish” konsepsiyasida o‘rin 
olgan. Shundan so‘ng 2012-yil Rio+20 konferensiyasida hukumatlar “yashil” iqtisodiyotni barqaror rivojlan-
ishni ta’minlashning muhim vositalaridan biri sifatida ko‘rib chiqishga kelishib oldilar, uning o‘ziga xos xususi-
yati inklyuziv tabiati va iqtisodiy o‘sish, bandlik va kambag‘allikni tugatishga qilishga ko‘maklashish qobiliyat-
lari sayyoramiz ekotizimlarining normal ishlashini ta’minlaydi. Shuni ta’kidlash lozimki, hozirgi kunda “yashil” 
iqtisodiyotga o‘tish va uning natijasida iqtisodiyotni dekarbonizatsiyalash dunyo hamjamiyati oldidagi asosiy 
maqsadlardan biri hisoblanadi. Keling endi dunyo adabiyotlarida “yashil” iqtisodiyotga berilgan ta’riflarni ko‘rib 
ularni tahlil qilib chiqsak.

T A D Q I Q O T  M E T O D I K A S I
Mavzuga oid adabiyotlarni ko‘rib chiqish, respublikaning hozirgi holatini tahlil qilish natijasida sohalar kesi-

mida muammolarni aniqlab olish, muammolarning kelib chiqish sababini aniqlab olgan holda sohalar kesimida 
aniq takliflar berish.

A D A B I Y O T L A R  T A H L I L I
“Yashil” iqtisodiyotning juda ham ko‘p ta’riflari mavjud bo‘lib, biroq asosiy ta’riflar BMTning atrof-muhit das-

turi (UNEP) tomonidan berilgan uning “Yashil” iqtisodiyot sari” hukumat tuzilmalari vakillari uchun qisqacha 
hisobotida shunday deyilgan: “Yashil” iqtisodiyotni odamlarning farovonligini yaxshilaydigan va ijtimoiy adol-
atni ta’minlaydigan iqtisodiyot sifatida belgilaydi, shu bilan birga, atrof-muhit va kambag‘allik uchun xavflarni 
sezilarli darajada kamaytiradi”. Shuningdek, UNEP boshqa ma’ruzasida “Yashil” iqtisodiyot – kam uglerodli, 
resurslarni tejaydigan va ijtimoiy inklyuziv iqtisodiyot, deb ta’riflagan [1]. UNEPning 2009-yildagi yillik hisobotida 

aytilishicha, “yashil” iqtisodiyot – tovarlar va xizmatlarni ishlab chiqarish, taqsimlash va iste’mol qilish bilan 
bog‘liq iqtisodiy chora-tadbirlar tizimi bo‘lib, kelajak avlodlarni jiddiy ekologik xavf-xatarlarga yoki atrof-muhit 
tanqisligiga duchor qilmasdan, uzoq muddatda inson farovonligining oshirishga xizmat qiladi  [2]. Bir guruh 
nodavlat tashkilotlar tomonidan yaratilgan “Yashil” iqtisodiyot koalitsiyasi quyidagi ta’rifni beradi “yashil” iqti-
sodiyot bu sayyoramizning ekologik cheklovlari ostida hayotning yuqori sifatini ta’minlaydigan moslashuvchan 
iqtisodiyot [3]. BMTning savdo va rivojlanish bo‘yicha konferensiyasining “Rio+20 ga yo‘l” maqolalari to‘plamida 
“yashil” iqtisodiyot iqtisodiy o‘sish va ekologik mas’uliyat, bir-birini o‘zaro mustahkamlaydigan, shu bilan birga, 
taraqqiyotni qo‘llab-quvvatlaydigan iqtisodiyot sifatida tasvirlangan ijtimoiy rivojlanish, deyiladi [4].

2011-yil 7–8-mart kunlari bo‘lib o‘tgan BMTning “Barqaror rivojlanish” bo‘yicha konferensiyaga tayyorgarlik 
qo‘mitasining Ikkinchi sessiyasida “yashil” iqtisodiyot bir vaqtning o‘zida iqtisodiy va ekologik maqsadlarga 
erishish uchun kerakli vaqtdan foydalanishga qaratilganligi ta’kidlandi [5]. Iqtisodiy hamkorlik va taraqqiyot tash-
kiloti (OECD) tomonidan berilgan ta’rifda “yashil” iqtisodiyotning moliyaviy va tarmoq konteksti ta’kidlangan: 
“Yashil” iqtisodiyot – bu barqaror rivojlanish va kambag‘allikni yo‘q qilishga hissa qo‘shadigan ekologik ahami-
yatga ega sohalarga investitsiyalarni jalb qilish bo‘yicha chora-tadbirlar majmuasini birlashtirgan tushuncha 
ta’riflanadi [6].

UNEPning 2011-yildagi “Yashil” iqtisodiyot sari nomli hisobotida “yashil” iqtisodiyot – bu inson farovonligi
ning yaxshilanishiga va tengsizlikning kamayishiga olib keladigan, shu bilan birga, kelajak-avlodlarni muhim 
ekologik xavf va ekologik tanqislikka duchor qilmaydigan iqtisodiyot. Bunday iqtisodiyot ekologik xavflarni 
kamaytirishga qaratilgan qisqa muddatli chora-tadbirlar natijasida uzoq muddatli ijtimoiy nafaqalarni olishga 
qaratilgan. “Yashil” iqtisodiyot barqaror rivojlanish maqsadiga erishishga yordam beradi deyilgan  [7]. Rossi-
yaning Butunjahon yovvoyi tabiat fondi esa “yashil” iqtisodiyotni quyidagicha ta’riflaydi: bu ijtimoiy farovonlik 
va adolat ta’minlanadigan iqtisodiyot, shu bilan birga, atrof-muhit uchun xavflar va ekologik tanqislikni mini-
mallashtiradi. Bunday iqtisodiyot resurslardan samarali foydalanish va uglevodorodlardan minimal darajada 
foydalanish bilan imkon qadar qamrab olinadi. “Yashil” iqtisodiyotda bandlik va daromadlarning o‘sishi CO2 
chiqindilarini kamaytirishga, resurslar va energiya samaradorligini oshirishga, biologik xilma-xillik va ekotizim 
xizmatlarini yanada pasayishining oldini olishga yo‘naltirilgan investitsiyalar orqali ta’minlanishi kerak [11].

Yuqorida keltirib o‘tilgan ta’riflardan shu narsani xulosa qilamizki “yashil” iqtisodiyot – bu kelajak avlod 
hayotini xavf ostiga qo‘ymasdan hamda ekologiya va atrof-muhitga zarar yetkazmagan holda tabiiy resurs-
lardan samarali foydalanib uzoq muddatli barqaror rivojlanish demakdir. “Yashil” iqtisodiyot tabiiy resurslardan 
foydalanishdan kechishni emas ulardan samarali foydalanishga ko‘proq urg‘u beradi. Energetika sohasida 
esa qazilma yoqilg‘ilar o‘rniga ko‘proq qayta tiklanuvchi energiya manbalaridan foydalanishga va energiya 
samaradorlikni oshirishga chaqiradi. Bunday iqtisodiyotda iqtisodiy o‘sish atrof-muhitga zarar yetishi evaziga 
bo‘lmasligi lozim. Sanoat va energetika sohalarida IGning atmosferaga tashlanishi minimal darajada bo‘lishi 
kerakligi va chiqarilayotgan IG miqdori daraxtlar va gazlarni yutuvchi o‘simliklar bilan tenglashtirilishi lozim. 
Bunday iqtisodiy model O‘zbekiston uchun juda mos hisoblanadi. Sababi O‘zbekiston iqlim o‘zgarishi oqi-
batidan eng ko‘p aziyat chekayotgan davlatlardan biri hisoblanadi. Energetika sohasining asosiy qismi qazilma 
yoqilg‘ilarga asoslangan va sanoatda energiya samaradorligi juda past. Shuningdek iqlim o‘zgarishi suv tanq-
isligi kabi muammolarni keltirib chiqarmoqda bu esa o‘z navbatida ekin maydonlarini kamayishiga, yerlarning 
degradatsiyaga uchrashiga va mahalliy aholi hayot tarzida qiyinchiliklarga uchrashiga olib kelmoqda. Keling 
endi O‘zbekistonning hozirgi holatini tahlil qilib ko‘ramiz.

T A H L I L  V A  N A T I J A L A R
O‘zbekiston iqlim o‘zgarishiga juda ham ta’sirchan davlatlar qatoriga kiradi. Shu sababli iqlim o‘zgarishi 

natijalarini yumshatish chora-tadbirlari ko‘rilmasa respublika suv tanqisligi ortishi, qurg‘oqchilik, cho‘llanish 
darajasi oshishi, yer degradatsiyasi kabi muammolarga duch kelishi mumkin. Bu esa o‘z navbatida ekinzorlar 
kamayishi, daraxt va o‘simliklar qurishi ko‘payishi, dehqonchilik bilan shug‘ullanadigan aholi qatlami orasida 
ishsizlik ortishi, meva va sabzavotlar yetishtirish kamayib ketishi va boshqa yangi muammolarga olib keladi. 
Bundan tashqari Orol dengizining qurishi Markaziy Osiyo davlatlari uchun juda katta falokat bo‘ldi. 

“Yashil” iqtisodiyotning asosiy maqsadlaridan biri iqlim o‘zgarishini oldini olish va iqlim o‘zgarishi natijasini 
iqtisodiyot tarmoqlariga ta’sirini kamaytirish hisoblanadi. Iqlim o‘zgarishini asosiy sababi atmosferaga IGni 
haddan ziyod tashlanishi bo‘lgani sababli ularni qisqartirish iqlim o‘zgarishini oldini olish. Shu sababli iqtisodiyot 
tarmoqlarini dekarbonizatsiya qilish “yashil” iqtisodiyotning yana bir asosiy yo‘nalishi hisoblanadi. O‘zbekis-
tondagi holatni ko‘rib chiqadigan bo‘lsak Gidrometeorologiya agentligining 2021-yildagi hisobotida 2017-yilda 
respublikada umumiy hisobda 189,2 mln. tonna CO2 ekv. teng IG atmosferaga tashlangan bo‘lib shuning 76.3 
foizi energetika sohasiga to‘g‘ri kelgan [9]. Ikkinchi o‘rinni 17,8 foiz bilan qishloq xo‘jaligi 4,5 foiz bilan sanoat 
egallamoqda. Ko‘rib turganingizdek IGning asosiy manbasi bu energetika sohasi hisoblanadi.

2017-yilda issiqxona gazi tashlanmalari hajmi

Energetika Qishloq 
xo‘jaligi

Sanoat Chiqindilar

189,2 million t
CO2 – ekv

2-rasm: 2017-yilda O‘zbekistonda IGning atmasferaga tashlanish holati

Energetika sohasiga keladigan bo‘lsak respublikada 2022-yilda 76 mln. kVs. elektr energiya ishlab chiqa-
rilgan bo‘lsa uning 80 foiz qismi issiqlik elektr stansiyalari tomonidan ishlab chiqarilgan. O‘zbekistondagi issiqlik 
elektr stansiyalarida yoqilg‘i sifatida asosan tabiiy gaz ishlatiladi va juda ham kichik qismi ko‘mir va neft mahsu-
lotlarini ishlatish orqali amalga oshiriladi. Shu sababli issiqlik elektr stansiyalari faoliyati davomida atmosferaga 
juda katta hajmida IG tashlanadi. IG atmosferaga tashlanishining 63 foizini tashkil qiladigan asosiy 5 ta yo‘nal-
ishlar aynan energetika sohasiga to‘g‘ri keladi. Bular:

●	 neft va gaz sanoatidagi gaz tizimlaridan chiquvchi metan chiqindilari (22,7%); 
●	 elektr ishlab chiqarishda yoqilg‘i yonishidan SO2 chiqindilari va issiqlik energiyasi (13,3%);
●	 sanoat tarmoqlarida yoqilg‘i yonishidan SO2 chiqindilari va qurilish (10,0%);
●	 chorvachilikning ichak fermentatsiyasidan metan chiqindilari (9,4%);
●	 turar-joy sektorida yoqilg‘i yonishidan SO2 chiqindilari (8,4%) [9].
Bundan tashqari ushbu stansiyalarning katta qismi Sovet ittifoqi davrida qurilgan bo‘lib energiya samara-

dorligi juda ham past. Elektr energiya taqsimotida ham ayni shu muammolar mavjud bo‘lib taqsimlovchi tarmo-
qlar, taqsimlovchi stansiya va podstansiyalar hamda transformatorlarning katta qismining ekspluatatsiya davri 
30 yildan yuqori. Shu sababli tizimda elektr bilan ta’minlashda juda katta yo‘qotishlar mavjud. Bu muammolarni 
barini bartaraf qilish esa juda katta investitsiyalarni jalb qilishni talab etadi. Elektr energiyasi narxlari erkin-
lashtirilmaganligi sababli narxlar pastligi seziladi va buning oqibatida respublikada elektr energiyasini tejashga 
bo‘lgan motivatsiya deyarli yo‘q. Shu sababli har yili elektr energiyasini subsidiyalash zarurati mavjudligi sababli 
sohaga qo‘shimcha investitsiyalar kiritish imkoniyati juda past.

Magistral LEP, km Taqsimlovchi LEP, km PS 35–500 kV, yed TP 6–10/0,4 kV, yed

30 yilgacha 30 yildan ko‘p

3-rasm: Elektr tarmoqlarining holati (2019-y.) [88]

Isitish tizimida ham muammolar yetarli ayniqsa 2023-yilning boshida bo‘lgan qahraton qish muammolarni 
yanada ochiqladi. Bu holatdan shu narsa ma’lum bo‘ldiki katta shaharlarda tizim anchayin samarasiz. Sababi 
markazlashgan isitish tizimi eski va isitilgan suv stansiyadan to xonadonlarga yetib kelguncha issiqlik yo‘qo-

tishlar ko‘pligi sababli kerakli haroratda kirib kelmaydi. Shuningdek ko‘p qavatli uylar va xonadonlarning energiya 
samaradorligi pastligi sababli issiqlikni ushlab turish imkoni yo‘q. Buning natijasida aholi tomonidan qo‘shimcha 
isitish moslamalari tarmoqqa ulanganligi sababli yuklanish ortdi va tarmoqqa yuklanish ortgani sababli avariya 
holatlari yuzaga keldi. Yakka tartibdagi xonadonlarning ham 90 foizi tabiiy gaz orqali isitiladi va ularning ham 
energiya samaradorligi juda pastligi sababli qish mavsumida tabiiy gazga bo‘lgan talab bir necha barobarga 
oshadi natijada unga bo‘lgan talab taklifdan oshib ketgani sababli avtomobillarga gaz quyish shoxobchalari 
yopildi.

Shuningdek iqlim o‘zgarishi oqibatida qishloq, suv va o‘rmon xo‘jaligi katta zarar ko‘rishi mumkin. Suv 
hajmining qisqarishi natijasida suv yetishmovchiligi yanada oshishi prognoz qilinmoqda. Prognozlarga ko‘ra 
suv tanqisligi 2005 yilda 2 mlrd. m3 ni tashkil qilgan bo‘lsa 2030-yilda defitsit 7 mlrd. m3 ni, 2050-yilda 13 mlrd. 
m3 ni tashkil qilishi kutilmoqda. Buning natijasida qishloq xo‘jaligi katta zarar ko‘radi va respublikaning asosiy 
eksport mahsulotlaridan biri bo‘lgan paxta mahsuloti ishlab chiqari 10–13 foizga tushib ketadi. Shuningdek ekin 
yerlari kamayishi natijasida oziq-ovqat mahsuloti yetishmovchiligi yuzaga keladi bug‘doy yetishtirish 10–13 
foizga tushib ketishi kutilmoqda [10]. Suv tariflari past ekanligi va suvni ishlatishda hech qanday norma va chek-
lovlar mavjud bo‘lmaganligi sababli aholi va dehqonlanr hamda sanoat korxonalarida suv ishlatishda isrof-
garchilik holati yuqori. Suv xo‘jaligi vazirligining ma’lum qilishicha suvni tejash uchun tomchilab sug‘oruvchi 
tizimlarni keng joriy qilish maqsadida respublikadagi fermerlarni qo‘llab-quvvatlash uchun davlat byudjeti hiso-
bidan yiliga 1 trln. so‘mgacha subsidiya mablag‘lari ajratilgan. Ammo suv resurslariga fermerlar uchun hech 
qanaqa cheklov mavjud emasligi sababli bu tizimlar keng joriy etilmagan.

Qurilish va urbanizatsiya sohalari ham maqtansa bo‘ladigan darajada emas. O‘zbekistonda hozirda 
mavjud ko‘p qavatli uylar va yakka turdagi xonadonlarning energiya samaradorligi past. Yangi uylarni qurishda 
qonunchilik tomondan “yashil” mezonlar inobatga olinmaganligi bu yo‘nalishda hech qanday o‘zgarishlar kuza-
tilmayapti. Faqat gina sanoqli yangi qurilgan uylan isitish qoplamalari bilan qoplanmoqda. Yangi qurilayotgan 
shaharlarda yashillik darajasi juda pas bo‘lib mavjud shaharlarning ham yashillik darajasi yildan yilga tushib 
ketmoqda. Shaharlarni yoritish tizimi uchun juda ko‘p elektr energiya sarflanadi. Transport sohasini oladigan 
bo‘lsak mamlakatdagi yengil aftomobillarning 98 foizi neft mahsulotlari yoki tabiiy gazda harakatlanadi. Shun-
ingdek ularning katta qismi yoqilg‘i sarflash darajasi yuqori. Eng katta muammo shundaki aholi jamoat transpor-
tidan foydalanishdan ko‘ra ko‘proq shaxsiy aftomobillaridan foydalanishni afzal ko‘rishadi. Faqatgina shaxsiy 
aftomobilga ega bo‘lmagan aholi qatlami jamoat transportidan foydalanadi. Jamoat transportining ham katta 
qismi neft mahsulotlari va tabiiy gazda harakatlanadi faqatgina katta shaharlarda kam miqdorda elektrobuslar 
mavjud. Temir yo‘llar orqali yuk tashish tizimi rivojlanmaganligi sababli yuk tashish sohasida yuq mashinalari 
peshqadam hisoblanadi. 

Yana bir muammoli sohalardan biri bu chiqindilar hisoblanadi. Qonunchilik palatasi deputati Baxitbay 
Aldamuratovning ma’lum qilishicha O‘zbekistonda bir yilda 14–14,5 mln. tonna qattiq maishiy chiqindilar hosil 
bo‘ladi  [12]. Aholi o‘rtacha 1,5 foizga ko‘payish sur’atini hisobga olganda, ushbu ko‘rsatkich 2028-yilga kelib 
16–16,7 mln. tonnaga yetishi mumkin. Ammo respublikada ushbu chiqindilarning faqatgina 40 foizigacha 
bo‘lgan qismi qayta ishlanadi va qolgan qismi poligonlarga tashlanadi.

O‘zbekistonni iqtisodiyot o‘sishiga to‘xtaladigan bo‘lsak Statistika agentligi saytidagi ma’lumotlarga ko‘ra o‘rt-
acha yillik o‘sish 5,5 foizni, 2023-yilda esa prognoz bo‘yicha 5,6 tashkil qilmoqda. Bunda sanoat 105,6, qishloq 
xo‘jaligi 103,8, investitsiyalar 107,9, qurilish 104,8, xizmatlar 112,3 foizni tashkil qilishi kutilmoqda  [13]. Biroq 
O‘zbekiston iqtisodiyoti qazilma resurslarga asoslanganligi sababli yaqin kelajakda bu borada qiyinchiliklar yuzaga 
kelishi mumkin. So‘nggi yillarni O‘zbekistonda tabiiy gaz qazib olish hajmi qisqargan bo‘lib, qazib olinayotgan 
tabiiy gaz hajmi talabdan past holatda. Shu sababli respublika 2023 yildan boshlab Rossiya federatsiyasidan 
gaz importini yo‘lga qo‘ymoqda. Agar joriy yilda qabul qilingan “O‘zbekiston 2030” strategiyasidagi maqsadlarga 
qaraydigan bo‘lsak 2030-yilda YaIMni 160 mlrd.dollarga chiqarish belgilangan. Buning natijasida respublikada 
gaz iste’moli 80 mlrd.m3ni tashkil etishi kutilmoqda [14]. Bu raqam esa respublikada qazib chiqariladigan tabiiy 
gaz ko‘rsatgichidan ancha yuqori. Shu sababli hozirgi respublikadagi iqtisodiy o‘sishni inobatga oladigan bo‘lsak 
mamlakat yaqin kelajakda tabiiy gaz masalasi bo‘yicha boshqa davlatlarga qaram bo‘lib qolishi mumkin. 

T A K L I F L A R
Iqlim o‘zgarishini oldini olish va sanoatni dekarbonizatsiya qilish: Issiqxona gazlari chiqarilishini 

cheklovchi qonun hujjatini qabul qilish, atmosferaga belgilangan normadan ortiq chiqarilgan IG uchun kompen-
satsiya tariflarini oshirish, mamlakatda jahon standartlariga mos Monitoring, hisobot va tekshiruv MRV tizimini 
keng joriy qilish, mahalliy va xalqaro miqyosida IG emissiyasi savdosini Carbon trade tizimini yo‘lga qo‘yish. 
IG emissiyasi savdosi tartiblari va mexanizmlarini ishlab chiqish, uglerod kvotalari kadastri, reestrini joriy qilish.

Iqlim o‘zgarishi oqibatlariga moslashish: Aholini barcha qatlami uchun iqlim o‘zgarishi haqidagi ma’lu-
motlarni ochiqlash va ularni xabardorligini oshirish, xavfli hodisalar to‘g‘risida erta ogohlantirish tizimini joriy 
qilish va iqlim xavflarini nazorat qilish, iqlim o‘zgarishi natijasida kelib chiqadigan kasalliklarni paydo bo‘lishi va 
kuchayishini oldini olish, iqlim o‘zgarishiga yuqori ta’sirchan aholi qatlamini ijtimoiy jihatdan qo‘llab-quvvatlash.

Energetika sohasini takomillashtirish: Qayta tiklanuvchi energiya manbalarini keng joriy qilish, aholini 
kambag‘al qatlamini inobatga olgan holda elektr energiya narxlarini erkinlashtirish, aholi tomonida elektr energi-
yadan foydalanishi uchun ijtimoiy normalar ishlab chiqish, elektr energiya ishlab chiqarishda shamol, quyosh, 
gidro, geotermal elektr stansiyalar sonini oshirish, aholi tomonidan qayta tiklanuvchi energiya manbalaridan 
foydalanishni qo‘llab-quvvatlash, isitish tizimida quyosh kollektorlaridan foydalangan holda individual isitish 
tizimiga o‘tishni qo‘llab-quvvatlash, “Yashil” energiya sertifikatlari tizimini joriy qilish, mahalliy va xorijiy darajada 
“yashil” energiya sertifikatlari savdosini yo‘lga qo‘yish, aholi va tadbirkorlarga o‘z kichik stansiyalarini qurib 
ishlab chiqarilgan elektr energiyasini bozor narxida sotish imkoniyatini yaratish, ishlab chiqarish korxonasida 
yetarli quvvatda quyosh panellari qurish imkoniyati yo‘q tadbirkorlarga boshqa bo‘sh yerlarda quyosh panella-
rini qo‘rib o‘zlari ishlatgan elektr energiyani kompensatsiya qilish uchun ularni tarmoqqa uzatish imkoniyatini 
yaratish, ko‘p qavatli uylar isitish va elektr tizimi tizimini takomillashtirish maqsadida qayta tiklanuvchi energiya 
manbalaridan foydalangan holda energiya ishlab chiqarish va xonadonlarga sotish imkoniyatini mahalliy uy 
xo‘jaligi shirkatlariga berish. 

“Yashil” moliyalash, monitar va fiskal siyosat: Loyihalarni yashilligi bo‘yicha tasniflovchi hujjat O‘zbeki-
ston milliy “yashil” taksanomiyasini joriy qilish, “yashil” loyihalarni kreditlashni ustuvor vazifa sifatida maqsad 
qilib olish, “yashil” loyihalar bo‘yicha kredit foizlarni minimallashtirish, “yashil” kreditlarning bir qismini qoplab 
berishni nazarda tutuvchi subsidiyalash tizimini joriy qilish, aholi tomonidan “yashil” texnologiyalar uchun 
olingan kreditlarni bir qismini qoplab berish, yashillik darajasi yuqori bo‘lgan korxonalarga soliq imtiyozlarini 
joriy qilish, “yashil” bondlar va obligatsiyalar ishlab chiqarishni keng joriy qilish, “yashil” loyihalar uchun kam 
foizli kreditlar ajratish.

Suv xo‘jaligida: Suv tariflari narxlarini erkinlashtirish, fermer xo‘jaliklari uchun tarif normalarini joriy qilish, 
suvdan foydalanish samaradorligini oshirish, tomchilab sug‘orish tizimlarini keng joriy qilish, gidrotexnika 
inshootlari, nasos stansiyalari va suv omborlarini qurish, rekonstruksiya qilish, suv xo‘jaligi tuzilmalarini mod-
ernizatsiyalash va avtomatlashtirish, suv xo‘jaligi sohasida innovatsiyalarni joriy qilish, kanallar va ariqlarni 
beton qoplamalari bilan qoplash.

Qishloq xo‘jaligi: Iqlim o‘zgarishiga moslashtirilgan qishloq xo‘jaligini moliyalashtirishni targ‘ib qilish va 
jadallashtirish, oziq-ovqat mahsulotlarini ishlab chiqarish va qayta ishlashga investitsiyalarni jalb qilish, kam suv 
talab qiluvchi va ko‘p hosil beruvchi hamda qurg‘oqchilikka bardoshli ekin turlarini ko‘paytirish va ekish, qishloq 
xo‘jaligida suvni ifloslanishini oldini olish, organik dehqonchilik usullarini joriy qilish, chorvachilikdan chiqadigan 
organik chiqindilarni to‘g‘ri saqlash va qayta ishlash, degradatsiyaga uchrayotgan yaylovlarni qayta tiklash va 
yaylovlarni boshqarish mexanizmlarini joriy qilish.

Qurilish: Ko‘p qavatli uylarni qurish va topshirishda “yashil” mezonlarni inobatga olishni nazarda tuta-
digan qaror loyihasini qabul qilish, energiya samarador qurilish materiallarini ishlab chiqarishni qo‘llab-quv-
vatlash, ko‘p qavati uylarni qurishda ko‘proq energiya samarador materiallardan foydalanish, uylarni issiqlikni 
ushlab turuvchi qoplamalar bilan qoplash, uylar qurilishida energiya tejamkor oyna va romlardan foydalanish, 
yangi qurilgan uylarni topshirishda energiya samaradorligi mezonlari bo‘yicha tekshiruvdan o‘tkazish, avtomobil 
yo‘llari, tratuvarlar va boshqa kichik yo‘llar qurilishida chiqindilardan foydalangan holda yo‘llar qurish, binolarni 
yoritish tizimida tabiiy yoritish usullaridan ko‘proq foydalanish, podezlar, yo‘laklar va zinalarni yoritish tizimida 
harakatni aniqlovchi qurilmalardan foydalanish.

Transport sohasida: Elektromobillardan foydalanishni qo‘llab-quvvatlash, aholini ko‘proq jamoat trans-
portidan foydalanishini rag‘batlantirish, jamoat transportlarini to‘liq toza yoqilg‘iga o‘tkazish, temir yo‘llarini to‘liq 
elektrlashtirish, yuq tashish sohasida temir yo‘llardan foydalanishni rag‘batlantirish, elektromobillarni rivojlan-
ishi bo‘yicha infrastrukturani qo‘llab-quvvatlash, avtomobillarni zaryadlovchi stansiyalarni ko‘paytirish.

Urbanizatsiya va chiqindilar sohasida: Shaharlarni master rejalarini “yashil” mezonlarni inobatga olgan 
holda qaytadan ko‘rib chiqish, shaharlardagi yashil maydonlarni ko‘paytirish, kengaytirish va ularni muhofaza 
qilish, piyodalar uchun infratuzilmani yaxshilash, yoritish tizimida quyosh energiyasidan keng foydalanish, 
chiqindilarni qayta ishlash darajasini 90 foizga yetkazish, chiqindi poligonlar sonini qisqartirish, aylanma sirkulyar 
iqtisodiyotni yo‘lga qo‘yish, qayta ishlangan chiqindilardan yangi mahsulotlar ishlab chiqarishni qo‘llab-quvvat-
lash, uzoq muddat chirimaydigan mahsulotlar o‘rniga tez chiriydigan mahsulotlar ishlab chiqarishni keng joriy 
qilish.

X U L O S A
Yuqoridagi tahlil natijalaridan kelib chiqib shuni ayta olamizki respublika iqtisodiyotining hozirgi holati yetarli 

darajada barqaror emas. Kelib chiqayotgan muammolarning asil o‘zagidan biri bu mamlakat iqtisodiyotining 
katta qismi qazib olinadigan yoqilg‘i manbalariga asoslanganligi. Shuningdek, O‘zbekiston iqlim o‘zgarishiga 
juda ta’sirchan davlat bo‘lganligi sababli havo haroratining isib ketishi unga salbiy ta’sir ko‘rsatmoqda. Shu bilan 
birga mamlakat iqtisodiyotini katta qismini tashkil qiluvchi qishloq xo‘jaligi suv tanqisligi yuzaga kelishi nati-
jasida katta talofat ko‘rishi prognoz qilinmoqda. Bundan tashqari Afg‘oniston tomondan Qo‘shtepa kanalining 
ishga tushirilishi Amudaryo suvi 30 foizga kamayishiga olib kelishi aytilmoqda. Buning natijasida respublikada 
qishloq xo‘jaligi zarar ko‘rishi hamda ayni sohada xizmat qiluvchi aholi qatlamini orasida ishsizlik ortishiga olib 
keladi. Bundan tashqari mamlakatning tabiiy gaz konlaridagi gaz zaxirasi yildan yilga kamayib bormoqda va 
tez orada O‘zbekiston gaz eksporti bilan shug‘ullanadigan davlatlar qatorida gaz import qiladigan davlatlar qat-
origa qo‘shiladi degani. Shu sababli O‘zbekistonni “yashil” iqtisodiyotga o‘tish zarurati juda yuqori hisoblanadi. 
Bunday iqtisodiyot modeli suv havzalari va tabiiy gaz zaxiralari kamayishini oldini olmasada ammo ulardan 
samarali foydalanish natijasida tanqislikni kamayishiga yordam beradi. Hozirgi kunda energiya resurslari va suv 
tanqisligining asosiy sabablaridan biri bu ularning noratsional ishlatilish hisoblanadi. “Yashil” o‘sish modeli esa 
barcha tabiiy resurslarda ratsional foydalanishga asoslangan. “Yashil” energiya sertifikatlarini joriy qilish esa 
mamlakatda qayta tiklanuvchi energiya manbalarini rivojlanishini turtki bo‘ladi hamda odatiy energiyadan foyda-
lanishga odatlanib qolgan korxona va tashkilotlarni “yashil” energiyadan foydalanishga rag‘batlantiradi. Mam-
lakatda uglerod bozorini (Carbon tradeng) rivojlantirish esa Respublikani kam uglerodni rivojlanish bo‘yicha o‘z 
oldiga qo‘ygan maqsadlariga erishish uchun rag‘bat vazifasini o‘taydi. “Yashil” moliyalash sohasidagi islohotlar 
esa aholi va tadbirkorlar tomonidan ko‘proq “yashil” loyihalarni amaliyotga joriy qilishini rag‘batlantiradi hamda 
respublika tijorat banklarida “yashil” kredit liniyalarining paydo bo‘lishi banklarning investitsion jozibadorligini 
oshiradi. Oilprice nashrining yozishicha Blomberg agentligining xabarlariga ko‘ra 2022-yil yakunlari bo‘yicha 
dunyoda “yashil” loyihalarga investitsiya kiritish neft mahsulotlariga kiritilgan investitsiyadan oshib ketgan. 
Bunda 2022-yilda neft mahsulotlariga 530 mlrd. AQSh dollar miqdorida investitsiya kiritilgan bo‘lsa bu ko‘rsat-
gich “yashil” loyihalar uchun 580 mlrd. AQSh dollarni tashkil qilgan [15]. Ushbu ma’lumotlarga tayanib shuni 
aniq ayta olamizki kelajak avlodlarga yaxshi imkoniyatlar va shart-sharoitlar qoldirishni istagach biz bugundan 
“yashil” iqtisodiyotga o‘tishimiz zarur.

